
የአሜሪካ አምባሳደር ፓትሪሺያ  ሃስላክ ወደ ጎንደር ተጓዙ 

ጎንደር፣ ጥቅምት 29 ቀን 2006 ዓ.ም.፡- የአሜሪካ አምባሳደር ፓትሪሺያ ሃስላክ ጥቅምት 28 እና 
29 ወደ ጎንደር ተጉዘው ከአዲስ አበባ ውጭ የመጀመሪያውን ይፋዊ ጉብኝት አደረጉ፡፡ 

አምባሳደር ሃስላክ ከጎንደር ከተማ ከንቲባ አቶ ጌትነት አማረ እና ከዞኑ አስተዳዳሪ አቶ ግዛት 
አብዩ ጋር ተወያይተዋል፡፡ ከጎንደር ዩንቨርስቲ ኃላፊዎች እና ሴት ተማሪዎች ጋር ተገናኝተውም 
ወጣት ሴቶች በሚገጥሟቸው አስቸጋሪ ሁኔታዎች እና መልካም አጋጣሚዎች ላይ ያተኮረ ውይይት 
አድርገዋል፡፡ 

አምባሳደር ሃስላክ ዩንቨርስቲውን በጎበኙበት ወቅት የጸረ- ኤች አይ ቪ ሕክምና የሚሰጥበትን 
ክሊኒክ፣ በግንባታ ላይ ያለውን አጠቃላይ የተመላላሽ ሕክምና ማዕከል እንዲሁም መድሃኒት 
ለተለማመደ ቲቢ ሕክምና የሚሰጥበትን ክፍል ተዘዋውረው ተመልክተዋል፡፡እነዚህ የሕክምና 
መስጫ ክፍሎች በፕሬዚደንቱ አስቸኳይ የኤድስ ዕርዳታ ዕቅድ (ፔፕፋር)፣ በአሜሪካ በሽታ ቁጥጥር 
ማዕከላት (ሲ ዲ ሲ) እና በአሜሪካ የዓለምአቀፍ ልማት ኤጀንሲ (ዩ ኤስ ኤ አይ ዲ) በኩል የገንዘብ 
ድጋፍ የሚደረግላቸው ናቸው፡፡ 

አምባሳደሯ የአሜሪካ መንግስት በዓለምአቀፍ የልማት ኤጀንሲው ዩ ኤስ ኤ አይ ዲ በኩል የቁሳቁስ 
እና የስልጠና ድጋፍ የሚያደርግለትን የጻዲቁ ዮሃንስ ትምሕርት ቤትን የጎበኙ ሲሆን፤ በዚሁም 
ለትምሕርት ቤቱ አገልግሎት የሚውሉ ቁሳቁሶችን በስጦታ አበርክተዋል፡፡ 

